პროექტი

საქართველოს მთავრობის
განკარგულება №

2020 წლის                              ქ. თბილისი

„კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულებაში ცვლილების შეტანის თაობაზე

1. საქართველოს ზოგადი ადმინისტრაციული კოდექსის 63-ე მუხლის შესაბამისად, „კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულებაში შეტანილ იქნეს ცვლილება და განკარგულებით დამტკიცებული დანართის (კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხა და ჩატარების წესი):

ა) პირველი პუნქტის ,,ნ“ ქვეპუნქტი ჩამოყალიბდეს შემდეგი რედაქციით:
,,ნ) თვითიზოლაციაში მყოფი პირები თვითიზოლაციის ვადის გასვლამდე 24 საათით ადრე ან შემთხვევის სტანდარტული განმარტების შესაბამისი რომელიმე სიმპტომის გამოვლენისთანავე;” 

ბ) ამოღებულ იქნას მე-5 პუნქტი;

გ) მე-6 პუნქტი ჩამოყალიბდეს შემდეგი რედაქციით:
,,6. ამ წესის პირველი პუნქტის „ნ“ ქვეპუნქტით განსაზღვრული თვითიზოლაციაში მყოფი პირების ნაცხის აღება თვითიზოლაციის ვადის გასვლამდე 24 საათით ადრე განხორციელდეს ადგილობრივი საზოგადოებრივი ჯანმრთელობის ცენტრის მიერ ნომინირებული დაწესებულების მიერ, ბიოუსაფრთხოების წესებისა და სინჯის აღების სტანდარტული ოპერაციული პროცედურების დაცვით, უპირატესად დაწესებულების მიერ მოწყობილ სპეციალურ სივრცეში.“ 

2. განკარგულება ძალაშია ხელმოწერისთანავე და გავრცელდეს 2020 წლის 28 სექტემბრიდან წარმოშობილ ურთიერთობებზე.


პრემიერ-მინისტრი                                            გიორგი გახარია                



განმარტებითი ბარათი
„კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულებაში ცვლილების შეტანის თაობაზე“
საქართველოს მთავრობის განკარგულების პროექტზე:
ინფორმაცია პროექტის შესახებ
	განკარგულების პროექტის მომზადება განპირობებულია შემდეგი გარემოებით:

ქვეყანაში ახალი კორონავირუსის შემთხვევების მატებასთან ერთად, ქვეყანაში COVID-19-ის მსუბუქად მიმდინარე ფორმის მქონე პაციენტების იზოლაციის პირობებში სამედიცინო მეთვალყურეობის მოდელი, რაც დამტკიცდა საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2020 წლის 22 სექტემბრის N01-475/ო ბრძანებით.
აღნიშნული ალგორითმის მიხედვით, ონლაინ კლინიკის ექიმების მიერ ხორციელდება პაციენტის საწყისი ტრიაჟი და მდგომარეობის შესაბამისად მიიღება გადაწყვეტილება პაციენტის ბინაზე დატოვების, შესაბამის საიზოლაციო სივრცეში (სასტუმრო) გადამისამართების ან სამედიცინო დაწესებულებაში მოთავსების შესახებ. ამ ეტაპზე, დღის წესრიგში დადგა პაციენტის გამოჯანმრთელებისა და აღნიშნული სივრცეებიდან გაწერის/მეთვალყურეობიდან მოხსნის საკითხი. ექსპერტული მოსაზრებების გათვალისწინებით, მიზანშეწონილად ჩაითვალა COVID-19-ის მსუბუქად მიმდინარე შემთხვევებში გამოჯანმრთელებისა და გაწერის კრიტერიუმების გამარტივება. კერძოდ, უპირატესობა მიენიჭა უსიმპტომო პაციენტების შემთხვევაში იზოლაციის 10 დღის შემდეგ დასრულებას, ამასთან პჯრ დიაგნოსტიკის გარეშე, ხოლო მსუბუქი სიმპტომების მქონე პაციენტების შემთხვევაში, იზოლაციის დასრულების ვადა განისაზღვრა დამადასტურებელი სინჯის (ზემო და/ან ქვემო სასუნთქი გზებიდან აღებული მასალა პჯრ კვლევის ჩატარების მიზნით) აღებიდან მინიმუმ 10 კალენდარული დღისა და სიმპტომების ალაგებიდან დამატებით 3 დღის (10+3=13) გასვლის შემდეგ, პჯრ დიაგნოსტიკის გარეშე
ასევე, მიზანშეწონილად ჩაითვალა კონტაქტირებული პირების იზოლაციისა და დიაგნოსტიკის ჩატარების წესის დაზუსტება. კერძოდ, აღნიშნული პირების იზოლაციის ვადად განისაზღვრა კონტაქტის შეწყვეტიდან 12 დღე, ხოლო მე-12 კალენდარულ დღეს მათ უტარდებათ პჯრ დიაგნოსტიკა, ან სწრაფი ტესტირება ანტიგენზე (აღიარებული ეროვნული მარეგულირებლის ან FDA მიერ). სინჯის აღების პროცესის გაფართოვების მიზნით, მიზანშეწონილად ჩაითვალა სინჯის აღება განხორციელდეს ადგილობრივი საზოგადოებრივი ჯანმრთელობის ცენტრის მიერ ნომინირებული დაწესებულების მიერ.  კონტაქტირებული პირებისთვის იზოლაციის შეწყვეტის რეჟიმად ჩაითვალა (ა) უარყოფითი პჯრ კვლევის პასუხი, ან, (ბ) პასუხისმგებელი საზოგადოებრივი ჯანმრთელობის ცენტრის გადაწყვეტილება, რომელიც უნდა ეფუძნებოდეს ადექვატურ განსჯას.
ზემოაღნიშნული პროცედურების ცვლილების შესაბამისად, ცვლილებას ექვემდებარება „კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულება, რომელშიც ტექნიკურად ზუსტდება ჩანაწერი საკარანტინე სივრცეებში/თვითიზოლაციაში მყოფ პირებთან დაკავშირებით.


ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.


ბავშვის უფლებრივ მდგომარეობაზე სამართლებრივი აქტის ზეგავლენის შეფასება
	პროექტი არ ახდენს ბავშვის უფლებრივ მდგომარეობაზე ზეგავლენას.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტის განხორციელდება „საქართველოს 2020 წლის სახელმწიფო ბიუჯეტის შესახებ“ საქართველოს კანონით განსაზღვრული ასიგნებების ფარგლებში. 

პროექტის მოსალოდნელი შედეგები
მოსახლეობის დაცვა ახალი კორონავირუსული დაავადების გავრცელებისაგან, საეჭვო და/ან დადასტურებულ შემთხვევებზე ეფექტური რეაგირების გზით.

პროექტის განხორციელების ვადები
[bookmark: _GoBack]განკარგულება ძალაში შევა ხელმოწერისთანავე და მისი მოქმედება გავრცელდბა 2020 წლის 28 სექტემბრიდან წარმოშობილ ურთიერთობებზე.

პროექტის ავტორ(ებ)ი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.





